
E SAILA:  INTERPELAZIOAK, MOZIOAK ETA
          ADIERAZPEN POLITIKOAK
11-26/MOC-00082. Erabakia, zeinaren bidez Nafarroako Gobernua premiatzen baita araudia urgentziaz egokitu dezan, droneak tratamendu fitosanitarioetarako erabil daitezen baimentzeko, altuera baxuko araubide berariazkoan
Landa Garapeneko eta Ingurumeneko Batzordeak onetsi du
Legebiltzarreko Erregelamenduko 125. artikuluan ezarritakoa betez, agintzen da Nafarroako Parlamentuko Aldizkari Ofizialean argitara dadin Landa Garapeneko eta Ingurumeneko Batzordeak 2026ko maiatzaren 26an onetsitako erabakia, zeinaren bidez Nafarroako Gobernua premiatzen baita araudia urgentziaz egokitu dezan, dronak tratamendu fitosanitarioetarako erabil daitezen baimentzeko, altuera baxuko araubide berariazkoan. Hona testua:

"1. Araudi-birsailkapena. Nafarroako Parlamentuak Nafarroako Gobernua premiatzen du susta dezan, Espainiako Gobernuaren eta Europako Batzordearen aurrean, 1311/2012 Errege Dekretuaren eta foru-araudiaren aldaketa, droneen bitartezko fitosanitario-aplikazioak garaiera txikiko aplikaziotzat har daitezen, nekazaritza-abiazioaz bestelakoak. Erregimen berri hori arriskuen ebaluazioan eta droneen errealitate teknikoan oinarritu beharko da, eta erregistro, prestakuntza eta aseguruetarako baldintza proportzionatuak ezarri beharko dira.

2. Salbuespenezko baimenak eta berrikuntzako pilotuak. Legea egokitzen den bitartean, Landa Garapeneko Departamentua premiatzen da salbuespenez baimendu dezan droneak erabiltzea larrialdi egoeretan (uholdeak, sarbide ezinezkoa, muturreko maldak) eta arrisku txikiko edo biokontroleko produktuekin egindako programa pilotuetan, Frantziako eta Italiako ereduei jarraituz.

3. Sektorearekiko eta zentro teknologikoekiko lankidetza. Unibertsitate, zentro teknologiko, kooperatiba eta droneen enpresekin hitzarmenak egitea proposatzen da, proiektu pilotuak eta azterlan konparatiboak garatze aldera. Ekimen horiek droneen bitartezko tratamenduen eraginkortasuna, segurtasuna eta ingurumen-eragina ebaluatuko dute, eta araubide berrirako oinarri zientifiko gisa balioko dute. 

4. Finantzaketa eta prestakuntza. Nafarroako Parlamentuak premiatzen du droneen bitartezko aplikatze-piloturako ikastaroak Nekazaritza Politika Bateratuaren Plan Estrategikoan eta nekazaritza-prestakuntzako programa autonomikoen finantzaketa-lerroetan sartuak izan daitezen, doakotasuna edo hobariak ziurtaturik eta sektorearen modernizazioa bultzaturik.

5. Dibulgazioa eta defentsa Bruselan. Azkenik, mozio hau Nafarroako Gobernuari, Nekazaritza, Arrantza eta Elikadura Ministerioari, Nafarroako eurodiputatuei eta nekazaritza-erakundeei helaraztea proposatzen da, Bruselan europar ikuspegiaren aldaketa bat defendatzeko, eskualde aitzindariei –hala nola Nafarroari– modua emanen diena doitasunezko nekazaritzaren iraultza lideratzeko”.
Iruñean, 2026ko maiatzaren 27an
Lehendakaria: Unai Hualde Iglesias

